
Este primeiro Informest de 2022 vén con diversos cambios. O primeiro correspóndese
coa constitución dun novo equipo editorial derivado da nova composición do Comité
Executivo da SGAPEIO. Quero comezar, pois, dando a benvida a Leticia Lorenzo, Mª
Dolores Rico, Olga Simón e Antonio Vidal a esta nova aventura. Por suposto, tamén me
uno ás verbas dedicadas polo meu compañeiro Javier, no anterior número do boletín, a
aqueles compañeiros que o pasado novembro deixaron de formar parte de dito Comité
Executivo da SGAPEIO. Verdadeiramente foi un pracer traballar con vós.

Outro cambio relevante é, como xa poderiades observar, relativo á imaxe do boletín.
Quixemos adaptala aos novos tempos, pero sempre conservando as cores e a esencia do
que somos, isto é, a SGAPEIO. Agardamos que vos guste.

Aínda que se manterán as seccións que habitualmente conformaban o Informest e que
xa todos e todas coñecemos, pensamos que tamén sería interesante facelas dinámicas,
de maneira que o boletín vaia mudando cos intereses dos propios socios e socias. Con
este obxectivo, introducimos neste número unha sección aberta ás novas máis relevantes
do eido da Estatística e da Investigación de Operacións. Para inaugurala, preséntase o
Centro de Investigación e Tecnoloxía de Galicia (CITMAga), recentemente creado, e ao
que pertencen moitos investigadores socios da SGAPEIO. Os seus actuáis directores fannos
un bo resumo do mesmo.

Estes cambios non nos farán perder o foco, xa que seguirán a estar presentes o rigor e a
calidade das contribucións no Informest. Este número 60 conta, ademais, con contidos nas
seccións habituais moi interesantes. Comezando pola colaboración, neste caso por mans
de compañeiros/as do IGE, que nos explican aspectos relevantes da nova Lei do Plan
Galego de Estatística 2022-2026, cuxo obxectivo é aprobar o instrumento de ordenación
e planificación da función Estatística para os fins da Comunidade Autónoma. Trátase da
segunda norma estatística máis importante a nivel de Comunidade Autónoma. Tamén
contamos cunha recensión bibliográfica dun manuscrito coautorado por algúns dos nosos
socios, un libro sobre Análise estatística de datos dobremente truncados.

Durante estes últimos meses a SGAPEIO estivo presente en diversas actividades, concre-
tamente resumimos aquí como foi a experiencia na xa habitual xornada de elaboración de
proxectos de Estatística, organizada conxuntamente con AGAPEMA.

Cómpre recordar que neste intre está en marcha o XII Concurso Incubadora de Sondaxes e
Experimentos, no que poden participar estudantes matriculados en centros da Comunidade
Autónoma de Galicia durante o curso 2021-22. Toda a información atópase na páxina web
da SGAPEIO. Respecto á edición anterior, destacar que, unha vez máis, se publicaron os
traballos finalistas e gañadores da mesma nun libro dixital dispoñible na web da Sociedade.

Neste número tamén coñeceremos máis a fondo ao noso vicepresidente de Estatística,
Javier Tarrío. Por último, pero non por iso menos interesante, contamos co Sabías que?
a mans de Juan Vidal.

Agardamos que esta nova andaina no boletín sexa de agrado de todos e todas e ani-
mámosvos a que nos fagades chegar as vosas suxestións para que o Informest recolla os
intereses dos que formamos parte da SGAPEIO.

https://facebook.com/sgapeio
https://instagram.com/sgapeio

Nova Lei do Plan Galego de Estatística 2022-2026
por María Martín Vila, Carlos Luis Iglesias Patiño

e Rosa Elvira Fernández González

María Martín Vila é licenciada en Matemáticas po-
la Universidade de Santiago de Compostela. Actual-
mente traballa no Servizo de Coordinación e Plani-
ficación do Instituto Galego de Estatística. Tamén é
membro do Consello Executivo da SGAPEIO dende
2017, ocupando o cargo de Secretaria Xeral a partir
de novembro de 2021.

Carlos Luis Iglesias Patiño é doutor en Matemá-
ticas pola Universidade de Santiago de Compostela,
onde tamén exerceu como profesor asociado na área
de Estatística e Investigación Operativa. Actualmen-
te traballa no Servizo de Coordinación e Planifica-
ción do Instituto Galego de Estatística. Foi mem-
bro do Consello Executivo da SGAPEIO no período
2001-2005.

Rosa Elvira Fernández González é doutora en
Ciencias Económicas e Empresariais pola Universi-
dade de Santiago de Compostela, onde tamén exer-
ceu como profesora de Econometría. Na actualidade,
ocupa a Secretaría Xeral do Instituto Galego de Es-
tatística.

Obxectivos da estatística pública para o
vindeiro quinquenio

Logo dun proceso que se iniciou a finais de 2020 e no
que interviñeron numerosos axentes, xa dispomos do sex-
to plan galego de estatística, instrumento de ordenación
e planificación desta actividade na nosa Comunidade Au-
tónoma para o vindeiro quinquenio 2022-2026, aprobado
como Lei 16/2021, do 20 de decembro e publicado no
DOG nº 249, do 29 de decembro.

O Instituto Galego de Estatística (IGE) redactou o ante-
proxecto xunto cos órganos estatísticos das consellerías.
A participación cidadá realizouse de dous xeitos. Indirec-
tamente, ao presentarmos o seu anteproxecto perante o
pleno do Consello Galego de Estatística (CGE), órgano
consultivo que asegura a participación dos axentes so-
ciais e a relación entre as persoas usuarias e a adminis-
tración; directamente, mediante a súa difusión no Portal
de transparencia e goberno aberto.

O Consello da Xunta presentou o proxecto de lei no Par-
lamento de Galicia e este rematou o proceso lexislativo
tras diferentes debates e emendas, que permitiron refle-
xionarmos sobre o texto e enriquecelo. Esta lei conxuga,
tanto o continuísmo cos últimos plans, como a innova-
ción para axeitarmos a estatística de Galicia ás correntes
máis actuais.

Entre os obxectivos do novo plan, salientar o de reforzar a
colaboración cos titulares das fontes administrativas para
integralas de cheo nos procesos estatísticos, minimizar a
carga de resposta, abaratar costes, superar as delimita-
cións xeográficas tradicionais e fornecer datos puntuais
e oportunos para a toma de decisións.

Esta arela afiánzase coa incorporación na lei dunha tarefa
de infraestrutura estatística para enlazar ficheiros e des-
envolver bases de datos sociodemográficas ou empresa-
riais, e dun novo tipo de operación orientada á súa explo-
tación. O mandato expreso de usar como fonte prioritaria
de información a contida nos ficheiros dispoñibles de da-
tos tamén contribuirá a mellorar a eficacia da produción
e a desenvolver unha infraestrutura estatística propia.

Outro obxectivo prioritario será o de achegarmos datos
para afrontar o declive demográfico de Galicia, que se
concreta na incorporación da perspectiva de idade na
difusión de datos sobre persoas físicas, coa mesma con-
sideración que a de xénero, pero supeditada a esta de
haber restricións técnicas ou de segredo estatístico.

Impulsar o uso de información estatística na avaliación
e seguimento de políticas públicas, en particular das re-
lacionadas coa Axenda 2030 e o Plan estratéxico de Ga-
licia, apostar polas interoperabilidades organizativa, se-
mántica e técnica para aumentar a eficiencia e moderar
custos, reforzar a accesibilidade dos usuarios coa obri-
ga de difundir os datos en formatos reutilizables, pro-
mover a xeorreferenciación para avanzar nas estatísticas
espaciais, explorar o potencial das novas fontes de in-
formación masiva, ou ampliar a tipoloxía de operacións
e actividades cos indicadores compostos ou sintéticos e
a xa mencionada explotación estatística do enlazamento
de ficheiros, son outros puntos a destacar do plan.

Cinguíndonos agora ao texto da norma, o obxectivo cen-
tral do plan é desenvolver e consolidar o sistema esta-
tístico público galego e acadar un conxunto coherente,
rigoroso e actualizado de datos, que garanta o avance
no coñecemento da realidade galega e que responda ás
demandas de información das institucións públicas, dos
axentes económicos e sociais e da cidadanía, adecuándo-
se a criterios de economía e aproveitamento das fontes
existentes, minimizando as molestias ás persoas infor-
mantes e garantindo o segredo estatístico.

Este obxectivo central concrétase en obxectivos de tres
tipos: informativos, instrumentais e de calidade. Os pri-
meiros comprenden os temas por abordar para responder
ás metas de información, ás perspectivas de xénero e ida-
de e ás liñas de actuación salientables.

Séguese así na senda dos tres plans anteriores, apostando
por unha planificación por obxectivos e polo rendemento
de contas, que se particulariza nas obrigas de elaborar e
difundir indicadores de avaliación e seguimento do plan
e de cada un dos seus cinco programas.

Elévase ademais á categoría de norma a práctica de pu-
blicar anualmente os indicadores de calidade de cada uni-
dade recollida no Inventario de operacións e actividades
estatísticas, instrumento concibido como marco organi-
zativo e ferramenta de ordenación, no que figuran as 107
metas do novo plan e as 148 estatísticas que se incorpo-
raran como consolidadas dende os plans anteriores.

Os obxectivos instrumentais pretenden acadar metodolo-
xías máis sólidas e procedementos estatísticos axeitados,
diminuír a carga de resposta e aumentar a eficiencia.
Entre eles figuran os xa comentados de intensificar a in-
teroperabilidade e a reutilización dos datos, promover a
xeorreferenciación da información e usar e explorar as
novas fontes de información masiva.

Dentro dos obxectivos de calidade, que fixan as carac-
terísticas desexables das estatísticas, consérvanse os do
plan anterior sobre pertinencia, precisión e fiabilidade,
oportunidade e puntualidade, coherencia e comparabili-
dade, accesibilidade e transparencia, concretando máis o
seu contido e reforzando os requisitos de accesibilidade
coa previsión de difundir en forma de microdatos.

Todas as actividades que se realicen para cumprir estes
obxectivos axustaranse aos principios e garantías de in-
terese público, obxectividade e corrección técnica, obriga
de colaboración, segredo estatístico e difusión de resul-
tados, establecidos na Lei de estatística de Galicia, así
como ás recomendacións do Código de conduta das es-
tatísticas europeas.

Como nos plans precedentes, formarán parte destas acti-
vidades as tarefas de recompilación, elaboración e orde-
nación sistemática da información cuantificable, a publi-

cación e difusión de resultados necesarios ou útiles pa-
ra o coñecemento cuantitativo, a análise das realidades
demográfica, agraria, pesqueira, industrial, comercial, fi-
nanceira, de servizos, social, cultural e ambiental de Ga-
licia e, en xeral, calquera cuestión referida ás condicións
de vida, fins e competencias da Comunidade Autónoma.

Tamén se inclúen na mesma categoría as tarefas previas
ou complementarias das anteriores, as legalmente esixi-
bles ou tecnicamente necesarias para acadar os requisitos
que establecen as normas estatísticas e as de innovación,
investigación e desenvolvemento técnico, metodolóxico e
normalizador no eido estatístico. A estas súmanse as de
interese para o sistema estatístico que estean conectadas
cos retos do Plan estratéxico de Galicia 2021-2030 e da
Axenda 2030 das Nacións Unidas para pór fin á pobreza,
protexer o medio e mellorar a vida e as perspectivas das
persoas.

Das 148 operacións e actividades consolidadas que con-
forman o inventario inicial do PGE 2022-2026, 141 apun-
tan a algunha das 107 metas de información, 6 están
directamente vencelladas coas liñas de actuación salien-
table e unha coa perspectiva de xénero. O novo plan
introduce outros cambios que afectan ás metas e a súa
distribución por áreas temáticas.

Así, a de Territorio, recursos naturais e medio supón o
12 % das metas totais e experimenta un lixeiro ascenso
no seu peso. Os resultados publicados entre 2017 e 2021
permitiron recuperar tres metas para habilitar a progra-
mación de estatísticas sobre incendios forestais, montes
veciñais, comunidades de montes, estática e dinámica
forestal, superficies e repoboacións. Estas metas non se
trataran en ningún dos programas do plan 2012-2016,
polo que non se contemplaron no plan 2017-2021. Ou-
tro cambio é o que afecta á meta do plan anterior sobre
Reservas de augas, que amplía a súa cobertura e pasa a
denominarse Reservas e usos das augas.

Figura 1: Sede do Instituto Galego de Estatística (IGE).

A área de sociedade é a que ten máis metas, un 43 %
do total, conservando o seu peso relativo. Entre as me-
tas do plan anterior figuraba a Estática e dinámica da
poboación, á que apuntaban 8 estatísticas consolidadas
e que rematou o quinquenio cun total de 13 asociadas.
No novo plan desdóbrase para repartir esta sobrecarga.
Á temática social incorpórase ademais novos epígrafes
sobre parque de vivendas e equipamentos e recursos de-
portivos.

Outra área tratada en profundidade é a de estrutura pro-
dutiva, que supón o 37 % das metas do plan e aumenta
o seu peso con respecto ao anterior. Sen experimentar
grandes variacións de contido, mencionar que se recupe-
ra a meta sobre Produción, distribución e consumo de
enerxía do plan 2012-2016 e que se modifican as de Es-
tablecementos de acuicultura e Sacrificio de gando, para
incorporar os aproveitamentos acuícolas e outras produ-
cións e rendementos animais. Co mesmo propósito de
estender a súa cobertura, a meta sobre Recursos e gas-
to na sanidade pasa a denominase Recursos e gasto das
administracións públicas galegas e a de Prezos no sector
primario transfórmase en Prezos nos sectores produtivos.
Pola contra, a meta Contas económicas despréndese da
parte de beneficios empresariais por non adaptarse ás

características metodolóxicas das operacións de síntese.

Por último, a área de Coñecemento e tecnoloxía, que vén
rexistrando os resultados máis positivos en relación coa
satisfacción dos seus obxectivos informativos, non expe-
rimentou cambios no cómputo nin na denominación das
metas asociadas e segue a manter un 10 % delas.

Todos os obxectivos do PGE 2022-2026 concretaranse
nos programas anuais a executar pola organización es-
tatística da Comunidade Autónoma e para satisfacelos
programaranse operacións, actividades estatísticas, acti-
vidades de interese estatístico e outras tarefas vinculadas
coas liñas de actuación salientables. O Consello da Xun-
ta aproba os programas estatísticos anuais, logo de seren
informados polo CGE. O primeiro do quinquenio quedou
regulado no Decreto 2/2022, do 13 de xaneiro (DOG nº
13, do 20 de xaneiro).

Ademais, o PGE 2022-2026 ordena ao IGE a creación e
mantemento dun rexistro administrativo no que consten
os datos de carácter obrigatorio das persoas inscritas nos
padróns municipais de habitantes dos concellos galegos.
O obxectivo desta previsión é facilitar a comunicación
dos órganos administrativos coas persoas interesadas e
residentes en Galicia.

The Statistical Analysis of Doubly Truncated Data:
With Applications in R
por Mª Carmen Iglesias Pérez

O comezo do ano 2022 tráenos unha fermosa noticia.
A publicación na prestixiosa editorial Wiley do libro The
Statistical Analysis of Doubly Truncated Data: With Ap-
plications in R, escrito por tres investigadores moi liga-
dos a SGAPEIO, Jacobo de Uña, Carla Moreira e Rosa
Crujeiras.

Jacobo é catedrático de Estatística na UVigo, membro
de SGAPEIO e investigador principal do grupo SiDOR
(patrocinador habitual dos congresos SGAPEIO). É un
investigador sobresaínte. En palabras dunha alumna de
Análise de Supervivencia, materia que impartimos no
máster galego de Técnicas Estatísticas: “Jacobo teno to-
do na súa cabeza, todo o ve claro, para el é moi fácil”.
A súa claridade de ideas, a precisión na notación e a re-
dacción concisa, perfecta, sen que falte nin sobre unha
palabra, reflíctense no texto. Carla é investigadora na
Universidade do Minho, colaboradora do SiDOR e do Ins-
tituto De Saúde Pública da Universidade do Porto. A súa
tese, dirixida por Jacobo e defendida en 2010, é o xerme
do libro. Carla está moi ligada ás aplicacións en biome-
dicina que enriquecen o texto con exemplos interesantes
e motivadores. Rosa é profesora titular de Estatística na
USC e socia de SGAPEIO. Gústalle aprender, comunicar,
xestionar, colaborar. Ten un gran coñecemento de R e
da creación de paquetes. O paquete DTDA lanzado en
2009 polos tres autores e mellorado na versión 3.0.1 de
2022 é unha peza crucial para aproximarse á análise dos
datos dobremente truncados.

O libro permite varias lecturas. Unha lectura aplicada
para ver os exemplos de datos reais e reproducir as infe-
rencias e análises de regresión co código R proporciona-

do, o que resulta unha guía perfecta para recoñecer este
tipo de datos e saber analizalos na práctica. E unha lec-
tura máis metodolóxica, para coñecer e comprender os
conceptos e métodos de estimación e de regresión dis-
poñibles con datos dobremente truncados, así como as
súas propiedades e temas de investigación máis recentes.
Pero, que son os datos dobremente truncados?

O dobre truncamento aparece xeralmente na mostraxe
de tempos de vida. O interese estatístico pola duración
da vida humana vén de antigo. Un primeiro exemplo da
Análise de Supervivencia, que estuda tempos de vida ou
de duración, data de 1669, cando Christiaan Huygens
estimou unha curva de supervivencia para mostrar a por-
centaxe de persoas que sobrevivían entre a infancia e os
oitenta e seis anos. Pero a Análise de Supervivencia non
só estuda a duración da vida humana, senón calquera
tempo X até a ocorrencia dun evento: morte, diagnós-
tico de enfermidade, fallo dun dispositivo, fin do desem-
prego,... por iso ten múltiples aplicacións. A observación
dos tempos adoita presentar problemas que poden xe-
rar nesgos. Entre estes problemas destacan a censura, o
truncamento e o dobre truncamento.

O dobre truncamento aleatorio prodúcese cando a varia-
ble de interese X obsérvase só cando cae dentro de dous
límites aleatorios, U ≤ X ≤ V . Un caso particular é a
mostraxe por intervalos. Vexamos un exemplo recolleito
no libro. Tense información de todos os nenos diagnosti-
cados de cancro entre o 1/01/1999 e o 31/12/2003 no
Norte de Portugal. A variable de interese X é a idade ao
diagnóstico do cancro. Pensemos agora en tres nenos con
cancro nacidos o 1/01/1996. Se o primeiro é diagnosti-
cado de cancro ao cumprir un ano, non formará parte
da mostra; se o segundo é diagnosticado aos 10 anos,
tampouco estará na mostra. O terceiro neno, diagnosti-
cado aos 5 anos, será o único observado. Isto significa
que os valores grandes e pequenos de X obsérvanse,
en principio, cunha probabilidade menor. En realidade,
o nesgo de observación real para X varía dunha aplica-
ción a outra, dependendo da distribución conxunta de
(X, U, V ) e a presenza deste nesgo debe terse en conta
para que as estimacións sobre X sexan correctas. Efron
e Petrosian (1999) introducen o estimador non paramé-
trico de máxima verosimilitude da distribución con dobre
truncamento. O estimador non ten forma explícita, pode
non ser único e mesmo non existir. Todo isto complica
o estudo das súas propiedades teóricas, aínda que a súa
aplicación práctica é simple co software dispoñible. Estas
cuestións e moitas máis son examinadas en profundida-
de neste libro, indispensable na biblioteca de calquera
persoa interesada na Análise de Supervivencia.

IX Xornada de formación
para elaborar proxectos de estatística

por Mª José Ginzo Villamayor, María Gómez Rúa, María Martín Vila,
Covadonga Rodríguez-Moldes Rey e Alejandro Saavedra Nieves

O 20 de novembro de 2021 celebrouse a IX Xornada de
Formación para a Elaboración de Proxectos Estatísticos
dirixida ao profesorado de secundaria, organizada pola
Sociedade Galega para a Promoción da Estatística e da
Investigación de Operacións (SGAPEIO) e a Asociación
Galega de Profesorado de Educación Matemática (AGA-
PEMA).

Por segunda vez no ano 2021, estas dúas sociedades con-
vocaban ao profesorado de secundaria a unha xornada
de formación. A primeira foi o 6 de febreiro e era a que
correspondía ao ano 2020, que non se celebrara debi-
do á situación da pandemia. Esta xornada desenvolveuse
online, o que supuxo todo un reto organizativo resolto
satisfactoriamente. Nove meses despois, en novembro de
2021, a cita co profesorado foi xa presencial, na Facul-
tade de Matemáticas, e coas medidas de seguridade que
a situación sanitaria requiría.

O obxectivo desta xornada é principalmente o de mos-
trar ao profesorado diferentes experiencias de aula sobre
o ensino da estatística e a investigación de operacións a
través da elaboración de proxectos. Como pensamos que
é importante dar visibilidade ao traballo do profesorado
que titoriza proxectos estatísticos co seu alumnado, nes-
ta ocasión o programa contaba cunha ampla representa-
ción deste profesorado titor, máis que noutras ocasións,
ao contemplarse sesións compartidas.

Ás 10 en punto da mañá, ante 42 asistentes inaugurou a
xornada César Sánchez Sellero, presidente de SGAPEIO,
quen a continuación deu paso á primeira intervención, a
dunha profesora habitual nestas xornadas, Milagros Dié-
guez Taboada, profesora do IES do Milladoiro e titora do
grupo gañador do XI Concurso Incubadora de Sondaxes
e Experimentos na categoría de 1º-2º ESO co traballo
Vaia cara!. Contou como se foi xestando este orixinal
traballo, inspirado no uso de máscaras na escola, e no
que se trataba de saber se somos quen de asociar a unha
cara, que non coñecemos completamente, debido a que
está tapada pola máscara, a súa verdadeira faciana, ofre-
cendo varias propostas nas que a parte cuberta aparece
transformada. Usou Milagros o programa photopea pa-
ra que o profesorado asistente á xornada participase do
experimento, e contou os problemas que foron xurdindo
na elaboración do traballo do alumnado e como se foron
solventando.

Eran as 11 cando comezou a segunda experiencia coas
profesoras Trinidad Pazos Celis e Olga Simón Cruz do
IES de Cacheiras de Teo, titoras do grupo gañador do

XI Concurso Incubadora de Sondaxes e Experimentos na
categoría de Bacharelato e Ciclos formativos co traballo
(A)Politicamente coherentes. Este extraordinario traba-
llo foi merecedor do premio na fase nacional do concurso
Incubadora de Sondaxes e Experimentos do ano 2021 e
sorprende a calquera que se achegue a el. Olga e Trini
contaron como as súas titorandas lograron comprobar se
o alumnado do seu centro coñece e defende realmente a
ideoloxía coa que se identifica, así como o grao de con-
fusión política que teñen, despois de deseñar e crear un
complexo procedemento para avaliar estes temas.

Figura 2: Mesa redonda Experimentos ou en-
quisas?.

Chegou o descanso, momento de tomar un café. Des-
pois, volvemos á Aula Magna onde lembramos aos asis-
tentes as características do premio Incubadora de Sonda-
xes e Experimentos que convoca anualmente SGAPEIO.
A continuación deu comezo a mesa redonda Experimen-
tos ou enquisas?, moderada por Paula Blanco Mosquera,
profesora do IES Eduardo Pondal de Santiago de Com-
postela. Esta mesa redonda completábase coas profeso-
ras Mariña López Yunta, profesora este curso no IES
Ribeira do Louro en O Porriño, Adela Rosa Rodriguez
Rodríguez, do IES República Oriental de Uruguai en Vi-
go, e Consuelo Castro Vázquez, profesora do IES María
Casares en Oleiros.

O título da mesa redonda debería ter sido Experimentos,
enquisas ou fontes externas?, a tenor do desenvolvemen-
to da mesma. Mariña e Adela defenderon a realización
traballos estatísticos con todo o alumnado dunha aula
no horario de clase e contaron aos asistentes a súa ex-
periencia no IES República Oriental de Uruguai no ano
2020 que culminou cun congreso no centro no que se
deron a coñecer os traballos realizados polo alumnado
de 2º de ESO.

Consuelo defendeu os traballos elaborados usando datos
de fontes externas, e Paula foi quen de moderar e fa-
cer participar ao profesorado asistente a través do móbil
co programa voxvote, lanzando preguntas como “Expe-
rimentos ou enquisas, que tipo de traballo resulta máis
atractivo?”, “que tipo de traballo resulta máis doado?”
ou “onde se aprende máis?”.

Figura 3: Conferencia plenaria “A la Fase
Nacional... por lo que vale”.

Rematada a quenda de mañá, de novo ocupabamos a Au-
la Magna ás catro da tarde para asistir á conferencia ple-
naria A la Fase Nacional... por lo que vale, impartida por
Antonia Josefina Salas Riesgo da Universidad de Ovie-
do, responsable do concurso Incubadora de Sondaxes e
Experimentos en Asturias. Antonia comentou os puntos
fortes do concurso en Asturias, a saber: a motivación do
profesorado, o interese do alumnado e a existencia de
materias transversais (traballo por proxectos) en toda a
ESO e os puntos débiles: a dispersión xeográfica, proble-
mas de comunicación e o alto grao de interinidade entre
o profesorado de matemáticas. En Galicia compartimos
a motivación e o interese de moitos profesores e alumnos
como puntos fortes e como puntos débiles o alto grao
de interinidade do profesorado. Rematada a conferencia,
Noa Veiguela Fernández, do Instituto Galego de Estatís-
tica, impartiu o curso Como extraer información da web
do IGE. Foi un curso entretido e moi práctico no que, da
man de Noa, o profesorado asistente elaborou gráficas e
estatísticas traballando unicamente coa páxina web do
IGE.

Figura 4: Asistentes ao curso Como extraer
información da web do IGE.

E remataba a xornada cunha experiencia compartida na
que se presentaban tres traballos finalistas do XI Con-
curso Incubadora de Sondaxes e Experimentos: Isabel
Segura Espinosa, do IES Eduardo Pondal de Ponteceso,
como titora do traballo da categoría 3º-4º ESO, Lobo
ou can? mostrou como o seu alumnado foi quen de im-
plicar a un pobo na súa investigación para saber se dis-
tinguimos a un lobo dun can pola imaxe da súa faciana.
María Ángel Martínez Rodríguez, asidua nas finais do
concurso, profesora do IES Agra do Orzán, e titora do
traballo Como está o noso aire?, finalista na categoría
3º-4º ESO, transmitiu a súa capacidade para entusias-
mar, acompañar e sacar o mellor do seu alumnado para
lograr traballos excelentes.

Finalmente, Miguel Quiroga Bóveda, profesor do IES
Johan Carballeira de Bueu, titor do traballo WSCIEN-
TIFICS: rompiendo con el efecto Matilda, finalista da
categoría de BAC e Ciclos formativos contou como, a
partires da investigación e o traballo que presentaron,
as alumnas que o realizaron iniciaron posteriormente un
proxecto máis amplo e ambicioso para visibilizar a muller
na ciencia.

A valoración do profesorado asistente foi alta, cun pro-
medio de 4,6 sobre 5 nos apartados seguintes: cumpri-
mento dos obxectivos da actividade (4,53), cumprimento
dos contidos da actividade (4,57), metodoloxía empre-
gada no desenvolvemento da actividade (4,53) e cum-
primento das condicións xerais da actividade: datas, ho-
rarios, espazos, materiais entregados, etc. (4,77). Para
rematar queremos agradecer a AGAPEMA e á Facultade
de Matemáticas o apoio e colaboración na organización
e desenvolvemento desta xornada e ao profesorado de
secundaria pola resposta positiva a esta actividade.

Toda a información relativa á xornada de formación pode
consultarse premendo aquí .

Centro de Investigación e Tecnoloxía Matemática
de Galicia (CITMAga)

por Rosa M. Crujeiras Casais e Javier Roca Pardiñas

En agosto de 2019 publícase no DOG o convenio de
creación do Consorcio Centro de Investigación e Tecno-
loxía Matemática de Galicia (CITMAga), unha iniciativa
das tres universidades públicas de Galicia que ten como
obxecto a integración das capacidades científicas do ám-
bito das Matemáticas, compartindo visión e estratexia e
cunha clara aposta pola transferencia de coñecemento.
Esta iniciativa xorde tras terse acadado un importante
recoñecemento da investigación matemática en Galicia,
tras unha contribución continuada de indicadores com-
petitivos con resultados destacados e unha presenza só-
lida e estable en foros internacionais de referencia. Neste
contexto, tamén a investigación que se leva a cabo nos
ámbitos da estatística e a investigación operativa goza
de recoñecemento nacional e internacional.

Coa motivación de fomentar unha cultura colaborativa,
que busque a excelencia na investigación, a innovación
e a formación, CITMAga aspira a converterse nun cen-
tro de referencia nacional e internacional, constituíndo
unha contorna atractiva para o desenvolvemento cientí-
fico e profesional. Así mesmo, a experiencia do Instituto
Tecnolóxico de Matemática Industrial (ITMATI), demos-
tra a eficacia e o recoñecemento da ciencia e tecnoloxía
matemática galega para a xeración de impacto social e
económico. Esta posición consolidada, tanto no ámbi-
to da investigación como no da transferencia de coñe-
cemento, debía resultar reforzada dotando ao Sistema
Universitario Galego dun marco científico organizado da
matemática galega.

CITMAga deséñase sobre dous piares fundamentais que
o diferencian doutros centros de excelencia a nivel na-
cional (como o ICMAT, o BCAM ou o CRM). Por unha
banda, a Axenda Científica M4 oriéntase á resolución
dos retos globais incluídos na axenda europea do pro-
grama Horizonte Europa, superando a división clásica
por áreas de coñecemento, identificando novos campos
de converxencia e fomentando colaboracións interdisci-
plinares. A axenda organízase en catro áreas de investiga-
ción e transferencia (cada unha delas, con tres programas
de investigación): ciencia e coñecemento, sociedade dixi-
tal, vida e sostibilidade, e competitividade industrial. Por
outra banda, o claro compromiso coa transferencia de
coñecemento vese reflectido na integración de ITMATI

como oficina de transferencia dos resultados da investi-
gación de CITMAga.

O proceso de vinculación de persoal investigador culmi-
nou a comezos deste ano coa incorporación de 94 inves-
tigadoras/es das tres universidades galegas que incor-
poraron á súa vez a 38 investigadoras/es en formación.
Ademais, o CITMAga conta con persoal investigador co-
laborador e persoal propio, en labores de xestión e de
apoio técnico a proxectos de transferencia. Máis de 150
persoas formamos parte desta iniciativa.

Na visión do centro está o converter a CITMAga nun
referente nacional e internacional polos resultados cien-
tíficos e polo impacto económico e social; constituín-
do un piar de excelencia no ecosistema de innovación
e investigación de Galicia, e realizando a súa actividade
promovendo e respectando a ética, a transparencia e o
rendemento de contas, a responsabilidade social, o com-
promiso coa Ciencia en Aberto e por suposto, a igualda-
de.

Para colaborar no deseño da estratexia que permita fa-
cer realidade estes obxectivos, o centro conta con dous
comités asesores. O Comité Asesor Científico Externo,
integrado por Manuel de León (presidente, ICMAT),
Emilio Carrizosa (secretario, presidente da Red math-in
e Instituto de Matemáticas da Universidade de Sevilla),
Kathryn Hess (École polytechnique fédérale de Lausan-
ne), Patrizia Pucci (Universitá degli Studi di Perugia)
e Luis Vega (BCAM). O Comité Asesor Industrial está
formado por Rebeca Acebrón (Grupo Acebrón, vicepre-
sidenta de ASIME), Emilio Bruquetas (director xeral de
Reganosa), Javier Bullón (ex-director xeral de I+D de
Ferroatlántica), Xosé Ramón Sousa (director de I+D
en Optare Solutions) e Antonio Torrado (socio - di-
rector da área de Big Data & Analítica Avanzada de
SDG Group Iberia). O CITMAga ten como máximo ór-
gano de goberno o seu Consello Reitor, presidido polo
Reitor da USC (de xeito rotatorio) e no que participan
as vicerreitoras e vicerreitores responsables do ámbito
da investigación e as persoas responsables das xeren-
cias. Neste momento, ocupan a Dirección Adxunta de
Transferencia e a Dirección Científica, en funcións, dous
compañeiros da nosa área e socios da SGAPEIO: Javier
Roca Pardiñas (UVigo) e Rosa M. Crujeiras (USC).

Máis información:
� http://citmaga.gal
7 @CITMAga

Novas do IGE

Novidades na información estatística publicada

Distribución espacial das características da
poboación en Galicia por cuadrícula de 1
km2

Mediante esta operación estatística, o IGE publica a dis-
tribución da poboación de Galicia segundo diversas ca-
racterísticas nunha malla regular formada por cuadrícu-
las de 1 km2 que cobren todo o territorio de Galicia.
As cuadrículas están codificadas cun sistema estándar
que segue as directrices europeas da Directiva INSPIRE
e foron xeradas polo Instituto de Estudos do Territorio
(IET). Nesta malla regular represéntase unha aproxima-
ción da poboación de Galicia segundo diversas caracte-
rísticas sociodemográficas: sexo, idade, lugar de nace-
mento, afiliación á Seguridade Social, pensionista... Con
esta información ponse en relación a poboación co terri-
torio, grazas á fusión de rexistros administrativos dispo-
ñibles no IGE que foron xeorreferenciados, partindo da
localización da dirección postal onde reside cada un dos
habitantes de Galicia. + info

Indicadores da Axenda 2030 para o desen-
volvemento sustentable
A Axenda 2030 para o Desenvolvemento Sustentable
(DS) foi firmada no ano 2015 por todos os países mem-
bros das Nacións Unidas e representa o compromiso in-
ternacional para facer fronte aos retos sociais, económi-
cos e ambientais da globalización, poñendo no centro ás
persoas, o planeta, a prosperidade e a paz, baixo o lema
de non deixar a ninguén atrás.

O núcleo da Axenda 2030 para o DS son os denominados
Obxectivos de Desenvolvemento Sustentable. Trátase de
17 obxectivos concretados en 169 metas de carácter uni-
versal, integrado e indivisible, que constitúen un ambicio-
so plan de acción cara ao desenvolvemento sustentable
que ten que ser alcanzado antes do ano 2030.

Na estatística de síntese Indicadores da Axenda 2030
para o DS en Galicia, proporciónanse series de datos es-
tatísticos procedentes de fontes de información oficiais
que permiten medir a nivel autonómico os indicadores
definidos polas Nacións Unidas. + info

Matriz de Contabilidade Social
A Matriz de Contabilidade Social é unha estatística de
síntese de carácter estrutural. O principal obxectivo desta
operación é servir de vínculo entre os procesos de xera-
ción de valor engadido e a descrición dos fluxos de bens
e servizos dunha economía, recollidos nun Marco Input
Output, e o papel das persoas e os fogares na economía.
A Matriz de Contabilidade Social de Galicia achega in-
formación da remuneración do factor traballo (soldos e
salarios se falamos de traballo asalariado e renda mixta
se consideramos o traballo por conta propia) por catego-
rías socioeconómicas: ramas de actividade, sexo e nivel

de estudos. Achega tamén información por tipo de fogar
(os fogares clasifícanse en catro tipos segundo a prin-
cipal fonte de renda do fogar), para o total de rendas
do traballo percibidas na economía de Galicia e informa-
ción sobre o gasto en consumo final por tipo de fogar e
produto consumido. + info

Enquisa a empresas multilocalizadas
O obxectivo da operación estatística Enquisa a empresas
multilocalizadas é coñecer que parte da actividade pro-
dutiva das empresas de fóra de Galicia e con actividade
en Galicia se atribuiría á nosa Comunidade Autónoma.

A información sobre a actividade produtiva das empresas
queda sintetizada nas súas contas de perdas e ganancias,
de acceso público a través do depósito que realizan des-
tas no Rexistro Mercantil. Non obstante, nesta fonte non
se desagrega nos distintos establecementos de empresas
multilocalizadas, polo que no IGE procedeuse a realizar
unha enquisa na que se solicita unha versión reducida da
conta de perdas e ganancias da empresa, con informa-
ción que permita a estimación dunha serie de variables
(valor engadido, excedente de explotación etc.) a nivel
dos establecementos radicados en Galicia. + info

Programa estatístico anual 2022
O xoves, 20 de xaneiro de 2022, publicouse no DOG o
Decreto 2/2022, do 13 de xaneiro, polo que se aproba
o Programa estatístico anual da Comunidade Autóno-
ma de Galicia para 2022. Este inclúe as operacións e
as actividades estatísticas e de interese estatístico que
dan cumprimento aos obxectivos do plan, realizadas polo
IGE, polos órganos superiores da Administración xeral e
polas entidades públicas instrumentais do sector público
autonómico, que coordinarán a súa actuación mediante
os órganos estatísticos sectoriais.

Consello Galego de Estatística
Na reunión do pleno do Consello Galego de Estatísti-
ca, celebrada o 27/12/2021, aprobouse a acta da sesión
anterior e a Memoria de actividades do ano 2020, o pro-
xecto de decreto do Plan Estatístico Anual do ano 2022
e os proxectos técnicos de operacións estatísticas:

Enquisa sobre vacantes nas empresas galegas, grao
de utilización da capacidade produtiva e indicador
de sentimento do sector servizos de Galicia.

Distribución espacial das características da poboa-
ción de Galicia por cuadrícula de 1 km2.

Cursos
En colaboración coa EGAP organizouse un curso sobre
“Tratamento da información estatística e presentación
de resultados empregando o software libre R”. + info

Traballos defendidos no SUG

Teses

Contribucións metodolóxicas en modelos de regresión semi-paramétricos para
datos funcionais

Silvia Novo Díaz.
Directores: Germán Aneiros Pérez e Philippe Vieu (Université Paul Sabatier).
Data da defensa: 20 de decembro de 2021. UDC

Esta tese está dedicada ao estudo da regresión funcional con variable resposta escalar. En particular, centrámonos
en modelos funcionais semi-paramétricos, os cales combinan as vantaxes prácticas dos enfoques paramétrico e non-
paramétrico, superando a ambas metodoloxías. Desta maneira, estudáronse, tanto dende o punto de vista teórico
como dende a perspectiva práctica, varios modelos semi-paramétricos que involucran unha compoñente funcional de
índice único. En primeiro lugar, para o modelo de índice único funcional (FSIM, iniciais do nome inglés functional
single-index model) e para o modelo de índice único parcialmente linear semi-funcional (SFPLSIM, iniciais de
semi-functional partial linear single-index model) establecemos resultados de consistencia uniforme (sobre todos os
parámetros involucrados) para os estatísticos de tipo núcleo e k-veciños-máis-próximos relacionados coa estimación
da compoñente semi-paramétrica do modelo. En segundo lugar, para o modelo de índice único parcialmente linear
semi-funcional sparse (SSFPLSIM, iniciais de sparse semi-functional partial linear single-index model) desenvolvemos
un procedemento de selección de variables na compoñente linear baseado en mínimos cadrados penalizados (PLS,
iniciais de penalized least squares). O bo comportamento deste método asegurouse dende o punto de vista teórico,
obtendo taxas de converxencia dos estimadores, así como o comportamento asintótico do procedemento de selección
de variables. En terceiro lugar, o SSFPLSIM adaptouse ao escenario no cal as covariables con efecto linear proveñen
da discretización dunha curva. Para este novo modelo, o modelo de índice único parcialmente linear multi-funcional
(MFPLSIM, iniciais de multi-functional partial linear single-index model), estudouse tamén o problema de selección
de variables e propuxéronse dous novos algoritmos (dos que aseguramos teoricamente o seu bo comportamento)
para resolver a ineficiencia do método PLS cando se aplica directamente ao MFPLSIM. Para todos os modelos e
procedementos citados, os resultados teóricos acompañáronse de estudos de simulación e aplicacións a datos reais
que ilustraron o bo comportamento con mostras finitas da metodoloxía presentada.

Traballos Fin de Máster

Aplicación de técnicas de aprendizaxe
profunda para o cribado de fibrilación
auricular mediante a clasificación auto-
mática de rexistros de ECG

María Bugallo Porto.
Directores: Paulo Félix Lamas (CiTIUS) e
Balbina Virginia Casas Méndez.
USC. Modalidade académica

Neste traballo abórdase a clasificación de rexistros de
electrocardiograma, utilizando técnicas de aprendizaxe
estatística, para proporcionar un método interpretable
destinado ao cribado de fibrilación auricular, propoñen-
do mecanismos capaces de detectar outras patoloxías e
recoller información para o posterior diagnóstico dunha

posible enfermidade cardíaca. A novidade radica en pre-
sentar un modelo de clasificación de secuencias baseado
no paradigma de atención, que destine a información
latexo a latexo á creación dunha ferramenta eficaz de
cribado. Esta refórzase cun clasificador global que em-
pregará coñecemento do rexistro completo, mellorando
a caracterización das arritmias. O enfoque proposto pre-
tende entender as relacións que subxacen detrás das di-
ferentes características que permiten dotar de interpre-
tabilidade á clasificación.

Búscase a aplicabilidade do modelo na construción dun
clasificador con taxas de especificidade e sensibilidade
elevadas, en canto á correcta detección de fibrilación au-
ricular, e que sexa autoexplicable no sentido de indicar
que propiedades do electrocardiograma determinan o re-
sultado da clasificación.

GEDA, Un Novo método de selección de
subconxuntos para Data Efficiency

José Antonio Cribeiro Ramallo.
Titor: Marcos Baptista (Gradiant)
Directora: Marta Sestelo Pérez.
Uvigo. Modalidade prácticas

No paradigma actual de Machine/Deep Learning ténde-
se a utilizar bases de datos cada vez máis grandes, o
cal implica un aumento no custo computacional do mo-
delo. Isto significa, entre outras cosas, un aumento no
custe financieiro do modelo. Unha forma de atacar este
problema sería reducir o tamaño das bases de datos em-
pregadas, sen comprometer a precisión do modelo ades-
trado. Neste traballo, propoñemos un novo método de
selección de subconxuntos chamado GEDA, que os ob-
tén resolvendo un sinxelo problema de MILP. Ademais,
demostramos a validez deste método a través dunha se-
rie de experimentos empregando conxuntos de datos de
visión artificial, onde encontramos que usar GEDA supón
un aumento na velocidade de adestramento cando em-
pregamos un pequeno número de epochs. Finalmente,
comparamos GEDA cos modelos de selección de sub-
conxuntos do estado da arte actuais, demostrando que
GEDA consistentemente supera os resultados obtidos co
resto de métodos durante adestramentos curtos.

Estimación en áreas pequenas baixo
modelos de coeficientes aleatorios

Javier Fraga García.
Directoras: María José Lombardía Cortiña
e Esther López Vizcaíno.
UDC. Modalidade académica

O obxectivo principal deste traballo é aplicar modelos
mixtos de coeficientes aleatorios á estimación en áreas
pequenas. Farase unha revisión da literatura, estudando
posibles aplicacións de interese na nosa contorna. En par-
ticular, estudarase o soldo medio por ocupación laboral
de acordo coa Enquisa de Estrutura Salarial do Instituto
Nacional de Estatística.

Detección de actividade sospeitosa
mediante análise de comportamento
(UEBA)

Jose Fuentes Rodríguez.
Titora: Nora Martínez Villanueva (Gra-
diant)
Directora: Marta Sestelo Pérez.
USC. Modalidade prácticas

A análise de comportamento constitúe unha ampla ra-
ma da análise de datos que trata de construír un perfil
de comportamento dun individuo para detectar eventos

anómalos. Esta clase de modelos cobra especial peso no
contexto da ciberseguridade empresarial, onde estas ano-
malías poden corresponderse con ciberataques ou filtra-
cións de información confidencial. Neste traballo, que se
realizou en colaboración e baixo a supervisión de Gra-
diant, aplicáronse dúas técnicas de análise de comporta-
mento dos usuarios nunha entidade bancaria; utilizando
unha clase de modelos de aprendizaxe profunda, os au-
toencoders e un modelo de aprendizaxe automática, o
isolation forest. Inclúese unha revisión dos fundamentos
teóricos destes modelos e unha comparación da capaci-
dade de ambos no conxunto de datos da entidade.

Aplicación de técnicas de binning en
xeoestatística non paramétrica

Carlos García Muñoz.
Directores: Rubén Fernández Casal e Mario
Francisco Fernández.
UDC. Modalidade académica

Este traballo céntrase no estudo do comportamento do
binning, e máis concretamente, en comprobar se a redu-
ción dos tempos de cálculo obtido pola súa implementa-
ción, posto que se reduce o número de cálculos a realizar,
se traduce nunha perda de eficiencia nos métodos de es-
timación utilizados neste conxunto de datos modificado.
Ademais, cómpre destacar que este estudo se desenvol-
verá para o caso dos datos espaciais, e terase en conta
tanto un conxunto de datos reais como de datos que
foron creados mediante simulacións. Para realizar esta
análise, o traballo centrarase na estimación non para-
métrica de dúas funcións de interese neste contexto: a
tendencia espacial e o variograma. Estas comparacións
realizaranse a partir de simulacións e o estudo de datos
reais, polo que o software R terá un papel fundamental
no desenvolvemento deste traballo. Por último, a partir
de todos os estudos realizados ao longo deste traballo,
trataremos de concluír se é recomendable o uso do bin-
ning fronte ao procedemento habitual.

O problema das dúas mostras baixo
truncamento aleatorio

Adrián Lago Balseiro.
Directores: Juan Carlos Pardo Fernández e
Jacobo de Uña Álvarez.
UVigo. Modalidade académica

Neste traballo trátase o problema das dúas mostras baixo
truncamento aleatorio pola esquerda. Para isto, proponse
un test tipo Kolmogorov-Smirnov. Mediante simulacións,
comprobamos que non se trata dun test de distribución
libre, a diferenza do test de Kolmogorov-Smirnov para
datos completos. Proponse ademais un plan de remos-
traxe bootstrap para aproximar a distribución do estatís-
tico baixo a hipótese nula. A correcta calibración do test
proposto próbase mediante un estudo de Monte Carlo.

Tamén comparamos o dito test co test log-rank, que é
óptimo baixo riscos proporcionais. Baixo riscos non pro-
porcionais, o comportamento relativo dos test vai depen-
der do escenario particular simulado. Finalmente, anali-
zamos un conxunto de datos reais.

Estimación de solucións na teoría de
xogos

Sergio Mejuto Vázquez.
Directores: Paula Saavedra Nieves e
Alejandro Saavedra Nieves.
USC. Modalidade académica.

A teoría de xogos cooperativos céntrase en definir regras
de asignación que repartan o beneficio ou custo total en
situacións multi-axente. Se o número de xogadores é re-
lativamente grande, a obtención exacta de moitas destas
regras presenta unha alta complexidade computacional.
Neste traballo revisamos a literatura para a estimación
de solucións de tipo puntual (o valor de Shapley e o va-
lor de Banzhaf) e as súas xeneralizacións ao caso no que
se consideran estruturas particionais (o valor de Owen e
o valor de Banzhaf-Owen). Ademais, estudamos, teóri-
ca e empiricamente, o uso de mostraxe aleatorio simple
con reemprazamento na estimación do valor de Banzhaf-
Owen. Como aplicación, usando o software R, estimamos
diferentes sistemas de cotas de emisión de dióxido de car-
bono para 2030, ao supoñer unha redución do 55 % das
emisións rexistradas en 1990, que compararemos cos re-
sultados proporcionados por mecanismos de reparto clá-
sicos (que se poden determinar de forma exacta).

Estimación tipo núcleo da densidade
para datos agrupados

Mateo Pérez Rodríguez.
Directores: Rosa María Crujeiras Casais e
Jose Ameijeiras Alonso.
USC. Modalidade académica

Neste traballo abórdase o problema de estimar a función
de densidade dunha variable aleatoria naqueles contextos
nos que o evento de interese non é observado de forma
directa e só se sabe que ocorreu dentro dun certo interva-
lo. Esta cuestión enfocarase dende unha perspectiva non
paramétrica, considerando un estimador tipo núcleo que
se obtén como unha xeneralización do estimador clási-
co de Parzen-Rosenblatt a este novo contexto. Ademais,
neste traballo tamén se aborda o problema de selección
da fiestra, un problema que xa estaba presente na cons-
trución do estimador tipo núcleo clásico, a través da re-
visión dalgúns selectores propostos na literatura. Tamén
se proporán outros novos que, tras ser implementados no
software estatístico R, serán avaliados mediante diversos

estudos de simulación. Por último, ilustrarase o compor-
tamento deste estimador a través da súa aplicación sobre
tres bases de datos reais distintas.

Online Machine Learning

Carlos Rodríguez González.
Directora: Marta Sestelo Pérez.
UVigo. Modalidade prácticas.

Investigación e desenvolvemento dun prototipo basea-
do en Online Machine Learning que permita calcular e
actualizar en tempo real un modelo de regresión ou cla-
sificación, mellorando a capacidade de autoaprendizaxe
destes métodos durante o procesado de fluxos de da-
tos continuos ao longo do tempo. Durante este traballo
realizáronse as seguintes tarefas principais: - Breve revi-
sión do estado da arte en relación á temática proposta
por Gradiant, isto é, métodos de regresión/clasificación
baseados en técnicas de online learning. - Revisión deta-
llada dun algoritmo concreto, adaptive random forests,
para a resolución de problemas de regresión/clasifica-
ción supervisados. - Deseño e programación en linguaxe
Python dunha batería de probas e experimentos para a
avaliación do citado algoritmo con distintos conxuntos
de datos, así como a análise dos resultados obtidos.

A correlación de distancias na Análise de
Supervivencia

María Vidal García.
Directores: Wenceslao González Manteiga
e Manuel Febrero Bande.
USC. Modalidade académica.

O obxectivo deste traballo é estudar a aplicación da me-
todoloxía de correlación de distancias á hora de caracte-
rizar a independencia no contexto da Análise de Super-
vivencia. Comezamos cunha introdución aos elementos
máis notables da Análise de Supervivencia. Revisamos
métodos de estimación da función de distribución condi-
cionada en presenza de covariables e as técnicas clásicas
para determinar a existencia de dependencia neste con-
texto. A continuación, estudamos o problema xeral de
caracterización de independencia. Comezamos vendo a
caracterización de relacións de dependencia lineais em-
pregando o coeficiente de correlación lineal de Pearson
e detallamos as súas propiedades. De seguido introdu-
cimos a teoría asociada á correlación de distancias que
nos permitirá construír tests de independencia capaces
de detectar relacións de dependencia xenéricas entre va-
riables de dimensións arbitrarias. Por último, vemos co-
mo adaptar esta nova metodoloxía ao contexto de datos
censurados pola dereita e ilustramos a súa implementa-
ción sobre distintas mostras simuladas.

Traballos Fin de Grao

Traballos do Grao en Matemáticas no ámbito da Estatística e a Investigación de Operacións.

Unha introdución ao deseño de experimentos

Alberto Vilaboa Fernández.
Titora: Rosa M. Crujeiras Casais.

Neste traballo introducimos os conceptos de deseño de experimentos e modelo para logo expoñer unha descrición
do funcionamento do modelo ANOVA dunha e dúas vías e complementala co estudo dun exemplo práctico.

O traballo comeza coa formulación e análise do modelo ANOVA dunha vía, facendo uso do software R para obter
un exemplo e axudar á comprensión do modelo. Realízase un estudo de simulación para valorar se o incumprimento
das hipóteses básicas do modelo afectan ao calibrado dos contrastes asociados. Unha vez exposto o modelo ANOVA
dunha vía, procédese a modelar dito exemplo ata conseguir crear un ANOVA de dúas vías, introducindo e detallando
os aspectos metodolóxicos deste novo modelo e volvendo ao exemplo para aplicar a nova teoría á práctica. Tamén
se presenta un estudo de simulación. Esta orde facilita a compresión do funcionamento na práctica do modelo
ANOVA de dúas vías, poñendo de manifesto a necesidade da teoría para poder avanzar na práctica.

Coñecéndonos

Coñecendo a un socio: Javier Tarrío Saavedra

Javier Tarrío Saavedra é profesor contratado doutor no Departamento de
Matemáticas da Universidade da Coruña (UDC, Campus de Ferrol). Pertence
ao grupo de Modelización, Optimización e Inferencia Estatística (MODES). Na
actualidade traballa na Unidade de Análise de Datos da UDC e é Vicepresidente
de Estatística da SGAPEIO e membro do seu Consello Executivo dende 2017.

Descríbenos o teu traballo
Dou aulas de Estatística, Control Estatístico da Calida-
de, Bibliometría, ademais de traballar en tarefas de in-
vestigación e de transferencia cos colegas de enxeñería
naval e industrial, xunto con Salvador Naya. Estou tamén
na Unidade de Análise e Xestión de Datos da UDC, in-
teractuando cun equipo multidisciplinar de informáticos
e estatísticos, aprendendo cada día máis sobre o fun-
cionamento da universidade. Colaboro igualmente coa
SGAPEIO en fantásticas iniciativas como o Informest.

Cantos anos levas traballando en estatística ou
I.O.?
Animoume a cursar o Mestrado en Técnicas Estatísticas
Salvador Naya no 2008. Nunca estarei suficientemente
agradecido, xa que literalmente se me abriu un mundo
novo, novos xeitos de abordar os problemas e investigar.

Dende cando es socio da SGAPEIO?
Asocieime no 2017, aínda que teño unha forte vincu-
lación coa sociedade dende que comecei. A SGAPEIO
sempre foi un punto de encontro para aprender, compar-
tir, debater, para escoitar e ser escoitado en todo aquilo
que teña que ver coa estatística e a IO.

Cal foi o teu 1º Congreso da SGAPEIO?
Foi o congreso que tivo lugar en Ourense, no 2009, pre-
sentando un traballo sobre a aplicación do deseño de
experimentos para caracterizar o biodiesel.

O tema do teu próximo proxecto ou artigo?
Nos últimos meses abríuseme un abano amplísimo de co-
laboracións en diversos ámbitos. Especificamente, entre
outros estudos, estamos a traballar na detección auto-
mática de alarmas en edificios, na caracterización dos
buques da flota atuneira ou en dar alertas temperás na
carga vírica de SARS-CoV-2 en augas residuais (proxec-
to COVIDBENS). Son moi afortunado de traballar no
eido da estatística, de estar rodeado de boísimos pro-
fesionais, de gran iniciativa, con numerosas propostas e
temas interesantes para abordar.

Un curso que che gustaría facer?
Todo aquel que teña que ver coa visualización de datos,
pois mostrar adecuadamente a información, facerse en-
tender, convencer, en calquera ámbito, é cada vez máis

importante. Por outra banda, estaría encantado de poder
asistir a calquera relacionado coa aplicación práctica de
técnicas de control de procesos e detección de anomalías,
a partir de datos masivos ou complexos.

Que libro de estatística ou I.O. recomendarías?
Polo seu enfoque, recomendaría todos os libros de Daniel
Peña, especialmente Statistical Learning for Big Depen-
dent Data. No eido da fiabilidade, destacaría Statistical
Methods for Reliability Data, de Luis Escobar. Dentro
dos libros de texto, encántame a perspectiva que aporta
Ricardo Cao.

Se non traballases no ámbito da estatística ou da
I.O., que che gustaría ser?
Non sei se é un xeito de eludir a cuestión, pero unha
das vantaxes da estatística é que che permite traballar
en calquera área da ciencia, da industria, administración
ou empresa. Ser científico de datos é, actualmente, unha
garantía de aventura, de continuo movemento.

Se oes “estatística” e “I.O”, que é o primeiro que
che vén á cabeza?
Aventura, reto... Ambición por chegar a unha solución,
por describir fielmente a realidade. Vindo doutros eidos
do coñecemento, non atopei ferramentas máis útiles pa-
ra navegar polos problemas da ciencia, da industria e da
sociedade como a IO e a Estatística.

Que é o que máis valoras do labor da
SGAPEIO?
A marabillosa xente que a compón, que fai un labor in-
menso educando ás novas xeracións no método cientí-
fico, fomentando a análise e a visión crítica, garantía
de progreso na sociedade. Por exemplo, a Incubadora de
Sondaxes e Experimentos é a iniciativa máis enriquece-
dora na que tiven a sorte de participar.

En que cres que deberiamos mellorar?
Ollando a traxectoria destes anos, tendo en conta que a
SGAPEIO se basea no traballo, colaboración e participa-
ción altruísta dos socios, fíxose un labor extraordinario.
Quizais o reto é continuar con el, incorporando aos no-
vos investigadores, ao profesorado de secundaria, que de
seguro enriquecerían coa súa perspectiva e pulo a nosa
Sociedade.

Sabías que?

Concurso estratéxico
por Juan Vidal Puga

Seguramente viches nalgunha ocasión un concurso que se fai nos descansos dos partidos de baloncesto. Unha
persoa asistente do público recibe un premio se é capaz de facer catro canastras seguidas: A primeira lanzando
dende debaixo da cesta (doado, 0 metros), a segunda dende o punto de tiros libres (accesible, 4,60 metros), a
terceira de tres puntos (difícil, 6,75 metros) e a cuarta dende o centro do campo (moi difícil, 14 metros). Algunhas
persoas o conseguen, pero é moi complicado!

Para facelo máis doado, e tamén máis estratéxico, supoñamos que suavizamos os requisitos para acadar o premio:
Hai tres lanzamentos, hai que facer tan só dúas canastras seguidas, e poden ser de calquera tipo sempre e cando
non se lancen dúas do mesmo tipo consecutivas. É dicir, non está permitido lanzar tres veces dende debaixo da
cesta (que é o que estabas pensando!)

Dado que o máis sinxelo é facer dous lanzamentos debaixo da cesta e un tiro libre, seguramente pensarás que o
mellor é lanzar primeiro debaixo da cesta, logo un tiro libre, e logo outra vez debaixo da cesta, non si? Dende logo,
con esa estratexia tes moitas opcións de levar o premio. Porén, non é a mellor elección. Por que?

Podemos razoar seguindo a lóxica, pero é máis divertido facer os cálculos. Sexa p a probabilidade de encestar
dende debaixo da cesta, e q a probabilidade de facer canastra dende o tiro libre. Por suposto, p > q > 0. A
probabilidade de gañar o premio é a suma de tres probabilidades: a de facer as tres canastras seguidas, a de fallar
só a primeira, e a de fallar só a terceira. Se probamos con “debaixo da cesta”+“tiro libre”+“debaixo da cesta”, as
probabilidades son, respectivamente, pqp, (1 − p)qp e pq(1 − p), que sumadas dan pq(2 − p). Analogamente, “tiro
libre”+“debaixo da cesta”+“tiro libre” ten asociada unha probabilidade igual a qp(2 − q). Como p > q, deducimos
que qp(2−p) < qp(2−q), e polo tanto, temos máis opcións se probamos con “tiro libre”+“debaixo da cesta”+“tiro
libre”.

A mesma conclusión pódese intuír aplicando a lóxica. A clave está en que os dous acertos deben ser consecutivos.
Polo tanto, o do medio tes que acertalo si ou si! Así que mellor que o segundo lanzamento sexa o máis sinxelo.

é unha publicación cuadrimestral da SGAPEIO. Podes atopar os números anteriores
xa publicados en www.sgapeio.es/, no apartado PUBLICACIÓNS.

Se queres participar cun artigo de divulgación para a sección “Colaboracións” ou cunha curiosidade
estatística para o “Sabías que?”, contacta con nós no correo boletin@sgapeio.es onde te informaremos
das normas de edición.

